
Татар теле дәресләрендә лингвокультурологик компетенция формалаштыру
     Телне, шул телдә сөйләшүче халыкның тарихын өйрәнү мәдәният төшенчәсе белән тыгыз бәйләнгән. Мәдәният телгә йогынты ясый. Педагогика фәненең соңгы елларда чит телгә өйрәткәндә милли мәдәният проблемасына зур кызыксыну тудыруы юкка гына түгел. Шул телдә сөйләшүче халыкның мәдәниятен, тарихын таныту аша гына укучыда тел өйрәнүгә кызыксыну уятырга мөмкин. Фәнни әдәбияттә “мәдәният” төшенчәсенә йөзләрчә билгеләмә бирелә. Татар телендә исә, “мәдәният” һәм “культура” төшенчәләре янәшә кулланылып килә. Мәсәлән: буржуаз, матди, рухи, музыкаль, үз-үзеңне тоту культурасы, культуралы кеше, сөйләм культурасы. Тормышта “культура” “цивилизация” төшенчәсе белән синоним буларак та кулланыла. Гадәттә цивилизация көчле булган җирдә яшәүче, тәрбияләнүче кешеләрне “культуралы кеше” дип атау да гадәти күренеш. Әлеге очракта “культуралы” сүзе “тәрбияле” төшенчәсе белән дә тәңгәл килә. Бу төшенчәгә төгәл билгеләмә бирү кыенлык тудырса да, галимнәр һәр чорда да “культура” сүзенә ачыклык кертергә тырышалар. Мәсәлән, совет чоры культурологлары М.С.Каган һәм Б.С.Ерасовлар материаль, рухи һәм сәнгати дигән өч компонентка бүлеп карыйлар [3, 208-217]. Ю.В.Бромлей 1978 елда язган “Мәдәниятнең этник функцияләре һәм этнография” дигән монографик хезмәтендә исә, түбәндәге дүрт функциясен аерып күрсәтә: инструменталь, норматив, символик һәм коммуникатив [1, 35-37]. Е.М.Верещагин һәм В.Г.Костомаровлар “җәмгыятьнең материаль һәм рухи үсешендә ирешелгән уңышлар җыелмасы” дип, мәдәниятнең материаль һәм рухи ягын аерып күрсәтәләр [2, 23-24]. “Культура”, яисә “мәдәният” төшенчәләренә нинди генә билгеләмә бирелүенә карамастан, аның тел белән аерылгысыз булуы бәхәссез. Тел – милли мәдәниятне саклаучы, аның казанышларын буыннан-буынга җиткерү чарасы булып тора. Тел белән мәдәниятнең тыгыз бәйләнеше нәтиҗәсендә, XX гасырның 90 елларында тел белемендә лингвокультурология дигән яңа юнәлеш барлыкка килде. Ул культурология һәм филология фәннәрен берләштерә. Лингвокультурология – милли мәдәниятнең телдә чагылу проблемасын өйрәнә. Лингвокультурология өлкәсендә тел танып-белү һәм аралашу чарасы гына түгел, ә этносның мәдәни билгесе буларак өйрәнелә. Тел белән бергә шул телдә сөйләшүче халыкның фәлсәфи күзаллауларын, этик һәм эстетик нормаларын, дини ышануларын да өйрәнәбез.
     Туган телне белү – ул үзеңнең рухи дөньяңны баету, халкыңның үткәнен, бүгенгесен һәм киләчәген танып-белү. Кайсы телне өйрәнүенә карамастан, бала, үзенең һәм башка халыкларның тарихын, мәдәниятен яхшы үзләштерергә тиеш. Шул чакта гына ул туган теленә һәм өйрәнә торган башка телгә хөрмәт белән карый алачак. Бала күңелендә кызыксыну уянганда гына ул телне теләп һәм җиңел өйрәнүгә ирешә. Шуңа күрә, балаларны халык тарихына, мәдәниятенә, теленә хөрмәт белән карарга өйрәтү татар теле укытучысының мөһим бурычы буларак билгеләнә һәм бүгенге көндә әлеге мәсьәлә актуаль булып кала.
     Тел ярдәмендә сөйләм туа, сүз ярдәмендә сурәт ясала. Тирә-як тормышны танып-белү, дөнья, көндәлек тормыш турында фикер йөртү, уй-хисләребез, кичерешләр – барысы да тел ярдәмендә җиткерелә. Шунысын искә алырга кирәк, һәр халыкның кичерешләренә ниндидер үзенчәлек хас. Шуңа күрә, башка телне өйрәнгәндә аерым сүзләрне тәрҗемә итә белү генә җитми, ә аның кулланылышын, мәгънәсен тирәнтен аңлап эш итү мөһим. Мәсәлән, һиндстанда сыер изге хайван санала. Һәм аның изгелеге аналарга, хатын-кызларга тиңләштерелә. Ә татар халкында хатын-кыз сүзе янәшәсенә “сыер кебек” дигән тезмәне өстәсәк, бөтенләй ямьсез күренеш күзаллана. Шулай ук, татар халкында ир кешенең көчлелеген “сөлек кебек” дигән гыйбарә белән бәяләсәк, рус телендә “как пиявка” кешенең тискәре ягын тасвирлый. Шуңа күрә, сүзләрне тәрҗемә итәргә өйрәтү – телгә өйрәтүнең беренче этабы буларак билгеләнсә, телнең нечкәлекләренә, аерым сүзләрне урынлы куллану серләренә өйрәтү – төп этап буларак аерылып тора. Мәдәниятне, халык тарихын яхшы белгән очракта гына телнең нечкәлекләрен тоярга мөмкин. Татар теле дәресләрендә бирелгән күнегүләр, текстлар ярдәмендә без куелган бурычны үтәргә омтылабыз. Шулай да әлеге юнәлештә эшлисе эшләр бик күп. Чөнки һәр укучы татар телен аңлап, кызыксынып үзләштерсен өчен тиешенчә вакыт таләп ителә. Һәм укучы алдына куелган максатның һәм таләпнең дә бердәм булуы мөһим.
     Тормышны, әйләнә-тирәне күзаллаганда, уй-хисләрен, кичерешләрен белдергәндә һәр халыкның үзенчәлекле булуын билгеләп үттек. Әлеге уңайдан дәресләрдә өйрәнелә торган материалларга да тукталып үтик. Аерым текстлар, шигырьләр укыганда төрле кичерешләр белән очрашабыз. Алар арасында татар халкының үзенә генә хас булган, төгәл тәрҗемә итәргә мөмкин булмаган сүзләр дә очрый. Мәсәлән: моң сүзен ничек кенә тәрҗемә итсәк тә, күңел түренә үтеп керердәй, йөрәкне тетрәндерерлек нечкәлеген биреп булмый. Шулай ук татар телендә “бәхет” сүзе белән янәшә “ак”, “кайгы” янында “кара” сыйфатлары кулланыла. “Каен” –  “ялгыз”, “сагыш” – “сары” булып кабул ителгән. Шулай ук татар теле дәресләрендә тел берәмлегенең милли-мәдәни компонентларына, реалийларга да игътибар итү кирәк. Татар халкының реаль тормышын, яшәешен, көнкүрешен чагылдыручы сүзләр һәм сүзтезмәләр: алъяпкыч, калфак, беләзек, сандык, муенса; татар фольклоры үрнәкләре: “Үги кыз”, “Камыр батыр”, “Шүрәле”; дини төшенчәләр: сүрә, намаз, ураза; бәйрәмнәр: “Сабантуй”, “Нәүрүз” һ.б. Билгеле булганча, әсәрләр белән танышканда очраган әлеге сүзләрне башка телгә тәрҗемә итү мөмкин түгел, бары тик аның мәгънәсен аңлату сорала. Югарыда әйтелгәнчә, тарихны, мәдәниятне яхшы белгән очракта гына әлеге сүзләрнең мәгънәләрен төгәл аңларга мөмкин. 
     Фикерне йомгаклап шуны әйтергә кирәк: татар теле дәреләрендә халыкның милли-мәдәни үзенчәлекләрен күзалларга ярдәм иткән сәнгать әсәрләре үрнәкләре белән танышырга; татар халкының милли психологиясен, традицияләрен, көнкүрешен, тормышын тирән өйрәнү аша телгә өйрәтү бурычы бүгенге заман таләпләренә туры килә торган алымнарның берсе. 

